
Аннотацэ. Адыгэбзэ псалъэуха къызэрыкIуэм и гуп, лIэужьыгъуэ, класс 
щхьэхуэу къыхагъэкI гъэгугъуа псалъэухахэр. Мы Iуэхугъуэм теухуауэ еплъыкIэ 
зэхуэмыдэхэм бзэщIэныгъэм уащрохьэлIэ, гъэгугъуа псалъэуха бзэм хэмыту 
къэзылъыти щыIэщ. Абы къегъэлъагъуэ мы Iуэхугъуэр нэгъэсауэ джа зэрымыхъуар. 
Гъэгугъуа псалъэухахэм я лIэужьыгъуэщ пкъыгъуэ пыщхьэхукIа зыхэт 
псалъэухахэр. Ди лэжьыгъэм наIуэ зэрыщыхъуащи, псалъэухам и пкъыгъуэ етIуанэ 
сыт хуэдэри пыщхьэхукIыфынущ. Къэхутэныгъэхэм къызэрагъэлъэгъуамкIэ, 
пкъыгъуэхэр пыщхьэхукIыныр Iуэхугъуэ зыбжанэм елъытащ: псалъэхэм я 
зэкIэлъыкIуэкIэм (занщIэ е зэблэдза), пкъыгъуэ пыщхьэхукIамрэ ар зэпха 
псалъэмрэ я зэпэжыжьагъым, псалъэухам и пкъыгъуэхэр мыубгъуарэ убгъуарэ, 
пкъыгъуэ пыщхьэхукIам мыхьэнэ лей зэригъуэтым, н. Мыпхуэдэ псалъэухахэм 
предикату зы фIэкIа хэткъым, пыщхьэхукI пкъыгъуэр и мыхьэнэкIэ гъэзэщIэныпкъ 
иримыкъуу щытщ.  Ди лэжьыгъэм наIуэ зэрыщыхъуащи, адыгэбзэм псалъэухам 
и пкъыгъуэ етIуанэ пыщхьэхукIахэм къалэн щхьэхуэ зыбжанэ бзэм щагъэзащIэ: 
зыгуэр къыхрагъэщ, гулъытэ хурагъэщI, хъыбар нэхъыбэ къаIуатэ. Абы къыхэкIыу 
мы Iуэхугъуэр адэкIи къэхутэным мыхьэнэшхуэ иIэу къыдолъытэ.

Зэрыгъуэзэн псалъэхэр: къэбэрдей-шэрджэсыбзэ, псалъэуха, пкъыгъуэ етIуанэ 
пыщхьэхукIахэр, къэпсэлъыкIэ

Abstract. Modern Kabardino-Circassian linguistics is characterized by insuffi  cient 
study of the complicated sentence. A variety of complicated sentences are sentences with 
separate members. The purpose of the study is to study the specifi cs of Kabardino–Cir-
cassian sentences with separate secondary members. The topic of the study is relevant, 

since sentences with separate minor terms in the Kabardino-Circassian language are very 
popular in the language, especially in fi ction. The scientifi c novelty of this study lies 
in the comprehensive coverage of the construction with separate secondary members in 
the modern Kabardino-Circassian language. Various methods and techniques of linguistic 
research of the material are used in the work, in particular, the method of complex func-
tional analysis of linguistic material, the structural-semantic method, methods of observa-
tion, description.

In the course of the study, it was found that all minor members can be isolated. The 
analysis of various texts allows us to conclude that the reason for isolation is the com-
plexity of the content transmitted by a separate member of the sentence. Therefore, the 
isolated members of the sentence can be considered semi-predicative units. The use of 
separate terms makes speech concise, locanical, expressive, more informative, helps to 
avoid repetition of words. The means of separating the members of a sentence are into-
nation and word order. The paper concludes that syntactic, morphological and semantic 
conditions infl uence the separation of the minor members of the sentence.

Keywords: Kabardino-Circassian language, sentence, separate minor terms, intona-
tion, word order

Аннотация. Современное кабардино-черкесское языкознание характеризуется 
недостаточнной изученностью осложненного предложения. Разновидностью ос-
ложненного предложения являются предложения с обособленными членами. Цель 
исследования – изучение специфики кабардино-черкесских предложений с обо-
собленными второстепенными членами. Тема исследования является актуальной, 
поскольку  предложения с обособленными второстепенными членами в кабарди-
но-черкесском языке являются очень востребованными в языке, особенно в худо-
жественной литературе. Научная новизна данного исследования заключается во 
всесторонем освещении конструкции с обособленными второстепенными членами 
в современном кабардино-черкесском языке. В работе использованы разнообразные 
методы и приемы лингвистического исследования материала, в частности, метод 
комплексного функционального анализа языкового материала, структурно-семан-
тический метод, приемы наблюдения, описания. 

В ходе исследования установлено, что обособляться могут все второстепенные 
члены. Анализ различных текстов позволяет сделать вывод о том, что причиной 
обособления является осложненность содержания, передаваемого обособленным 
членом предложения. Поэтому обособленные члены предложения можно считать 
полупредикативными единицами. Использование обособленных членов делает речь 
краткой, локаничной, выразительной, более информативной, помогает избежать по-
вторения слов. Средствами обособления членов предложения являются интонация 
и словопорядок. В работе делается вывод о том, что на обособление второстепен-
ных членов предложения влияют синтаксические, морфологические и семантиче-
ские условия.

Ключевые слова: кабардино-черкесский язык, предложение, обособленные 
второстепенные члены, интонация, порядок слов

Псалъэуха гъэгугъуахэм я лIэужьыгъуэщ пкъыгъуэ пыщхьэхукIа (е предикат 
ныкъуэ зиIэ зэхэлъыкIэ) зыхэт псалъэухахэр. ПыщхьэхукIыныгъэр – ар 
синтаксисым и Iуэхугъуэщ, мыхьэнэ и лъэныкъуэкIи  зэхэлъыкIэ и лъэныкъуэкIи 
къызэгъэпэщауэ. Псалъэухам и пкъыгъуэу зи мыхьэнэрэ къэпсэлъыкIэкIэ хэхауэ 
къыхагъэбелджылыкIым пыщхьэхукIакIэ йоджэ. 

ПыщхьэхукIыныгъэр къешэр, къыхокIыр: макъщIыкIэм (къэпсэлъыкIэм), 
пкъыгъуэ пыщхьэхукIамрэ ар зэпха псалъэмрэ я зэкIэлъыкIуэкIэм, пкъыгъуэ 
зэлъэпкъэгъухэм щыщыным, н. [Урыс 1994: 100].

«ПызыгъэщхьэхукI» къэпсэлъыкIэм иIэщ зэпыугъуэ, макъщIыкIэ щхьэхуэ, 
логикэ текъузэ, нэгъуэщIхэр, ахэр пыщхьэхукIыныгъэ дэтхэнэм щыгъуи зэхуэдэу 
къэмысэбэпми.

Пкъыгъуэр пыщхьэхукIын, пымыщхьэхукIын папщIэ, мыхьэнэ зиIэу щытщ 
зэпха псалъэм и пэкIэ е и ужькIэ щытыныр, игъэбелджылы псалъэми IуэхуцIэ 
зэхыхьэми (IуэхуцIэми) зы псалъэзешэ лъабжьэгъусэ яIэныр е дэтхэнэми щхьэхуэу 
псалъэзешэ морфемэр иIэныр. Зэгъапщэ: Бгы лъапэм щIэс къуажэ кIыхьыр пшэ 
лъахъшэ Iувхэм щIауфат [Къашыргъэ 1957: 5]; Къуажэ кIыхьыр, бгы лъапэм 
щIэсыр, пшэ лъахъшэ Iувхэм щIауфат. 

ПыщхьэхукIыныр къыхэкIынкIэ хъунущ жызыIэм (авторым) абы гулъытэ 
нэхъ хуригъэщIыну хуейуэ щытмэ: Агрономым, гуэдз лъэпкъыфI къэзыгъэкIам, 
фIыщIэшхуэ хуащIащ.

Пкъыгъуэ пыщхьэхукIа зыхэт псалъэухакIэ хъыбар (информацэ) нэхъыбэ 
псалъэуха нэхъ мащIэкIэ птыну пхузэфIокI, ауэ пкъыгъуэ пыщхьэхукIахэр 
егъэлеяуэ къэгъэсэбэпыным жаIэм щыщу нэхъыщхьэр къыхэубыдыкIыгъуей 
ищIынущ. 

ГъэзэщIэныпкъ иримыкъуу щыт пкъыгъуэ пыщхьэхукIа зыхэт 
псалъэухахэр

ГъэзэщIэныпкъ иримыкъуу щыт пкъыгъуэ пыщхьэхукIахэм хохьэ: 
1) гъэнэхуакIуэ пыщхьэхукIахэр, нэгъуэщIу жыпIэмэ, IуэхуцIэ, плъыфэцIэ 

зэхыхьэхэр, иужьрейм хеубыдэ пылъхьэр;
2) хьэл пыщхьэхукIахэр, мыбы хохьэ IуэхудэкIуэ, егъэпщэныгъэ зэхыхьэхэр, 

IуэхудэкIуэ зи закъуэр.

ГъэнэхуакIуэ пыщхьэхукIа зыхэт псалъэухахэр

1. IуэхуцIэ зэхыхьэ зыхэт псалъэухахэр. IуэхуцIэр лэжьыгъэцIэ гъэпсыкIэу 
щыткIэрэ, щыIэцIэ, цIэпапщIэхэм епха мэхъу субъект, объект зэхущытыкIэкIэ, 
е зэуэ субъект-объект зэхущытыкIэхэр щыIэу, и Iыхьэхэр псалъэзешэкIэ 
зэригъакIуэу, езыр абыхэм щхьэкIэ, бжыгъэкIэ екIуу (Сэ уэ ныпхуэстха письмор 
къыпIэрыхьа). IуэхуцIэм епхауэ щытынкIэ мэхъу къэхъукIэцIэр, IуэхудэкIуэр, 
хьэл зэхущытыкIэ я кум дэлъу (хуэму кIуэр, сыщыту стхар). IуэхуцIэ зэхыхьэр 
куэд дыдэрэ къагъэсэбэп псалъэухам пкъыгъуэ зэмылIэужьыгъуэу хэувэу. Ар 
игъэбелджылы щыIэцIэм и пэкIэ е и ужькIэ щыту гъэнэхуакIуэу мэхъу. 

IуэхуцIэ зэхыхьэу щыт гъэнэхуакIуэр пощхьэхукI, щыIэцIэм и ужькIэ щытмэ 
икIи игъэбелджылым зэуэкI IупщI лъабжьэгъусэ пытмэ. ЩыIэцIэ унейм апхуэдэ 
лъабжьэгъусэр пымытынкIэ хъунущ. Щапхъэхэр: Анчокъу ехъуапсэу кIэлъыплъырт 
лIыжьым, абы и шыр, езы лIыжьым хуэдэу къуэгъур икIи къупщхьэшхуэр, 
зэхуэдэ лъэбакъуэшхуэкIэ, зэзэмызи хуабжьу пырхъыурэ, зэрыкIуэми еплъырт 
[КIэрашэ 1989: 311]; Шорэ зыщIэлъ пэшым, адрейхэр щIыхьэну зыхуимытым, 
ар щIохьэ занщIэу [Шортэн 1978: 18].

IуэхуцIэ зэхыхьэу щыт гъэнэхуакIуэ пыщхьэхукIар тхыбзэм щызэфIэуващ, 
урысыбзэм и фIыгъэкIэ адыгэбзэм къыхыхьэри.

2. IуэхудэкIуэ зэхыхьэ зыхэт псалъэухахэр. Лъабжьэгъусэ -у/-уэ зыпыт 
лэжьыгъэцIэр, и мыхьэнэкIэ IуэхуцIэм хуэдэр, и гъэпсыкIэкIэ IуэхудэкIуэм 

ещхьыр, пощхьэхукI, игъэнахуэм и ужькIэ щытмэ. Апхуэдэ гъэнэхуакIуэр хьэлым 
къыгуэгъэкIыфын хуейщ: гъэнэхуакIуэр щыIэцIэм епхауэ, ар игъэбелджылыуэ, 
сыт хуэдэ? упщIэм жэуап хуэхъуу щытынущ. Щапхъэхэр: Зы пщIэгъуалэжь, 
и тхыр къишауэ, и тхьэкIумэхэр гуэлэлу, и ныбэр щIишэрэ и дзажэналъэхэр 
къыхэцIэнлъу, мэкъу гъуэта Iэгуэм хопэщэщыхьри щытщ [Къашыргъэ 1957: 
51–52]; Шы пцIэгъуэплъ гуэр, ужьэм хуэдэу псыгъуэрэ и цыпэр дыгъэм пэлыду, 
бжыхь лъагэм елъэри чыхум хыхьэжащ [КIэрашэ 1989: 347];  Сэ сыхуейщ джатэ, 
мыкIыхьу, мыкIэщIу, бий жыжьэр къыщышынэу бий гъунэгъур хигъащIэу 
[Нартхэр 1995: 35]. 

Щапхъэхэм зэрыщытлъагъущи, IуэхудэкIуэр зэпыщIэныгъэ зэпхыгъэу щытмэ, 
япэ Iыхьэм лъабжьэужь -у/-уэ-м и пIэкIэ -рэ пытыну къозэгъ. 

3. Адъектив зэхыхьэ зыхэт псалъэухахэр. Адъектив зэхыхьэр – ар плъыфэцIэ 
зыхэт гъэнэхуакIуэ зызыубгъуащ. Апхуэдэм плъыфэцIэм лъабжьэужь -у/-уэ пыт 
хабзэщи къэхъукIэцIэм ещхьщ, ауэ и мыхьэнэкIэ щыIэцIэщ игъэбелджылыри 
зэпхари, абы и ужькIэ щыту. Мыпхуэдэ зэхыхьэр и теплъэкIи IуэхудэкIуэ зэхыхьэу 
щыт гъэнэхуакIуэм ещхьщ: ИIэ иджы, си анэ, схуэщI гъуэмылэ, ари мащIэу, ари 
псынщIэу, ари куэдрэ схурикъуну [Нартхэр 1995: 37]; Псынэм къыщIэжырт 
нарзан, нэпсым нэхърэ нэхъ къабзэу, мылым нэхърэ нэхъ щIыIэу. 

4. ЦIэ зэхыхьэ зыхэт псалъэухахэр. Мыпхуэдэ гъэнэхуакIуэхэр гупитI мэхъу: 
игъэнахуэм емыкIу гъэнэхуакIуэ пыщхьэхукIа зыхэт псалъэухахэр; пылъхьэ 
пыщхьэхукIа зыхэт псалъэухахэр.

1) Зэрыхъу псалъэзешэм ит щыIэцIэкIэ иух зэхыхьэу щыт гъэнэхуакIуэхэр 
пощхьэхукI,  ягъэнахуэм и ужькIэ щыту. Лъабжьэгъусэ -у/-уэ зыпыт щыIэцIэр 
щытрейщ лъабжьэужь -гъэ-кIэ плъыфэцIэм къытекIауэ, предмет гуэрым и 
теплъэм, и фэм, и инагъым езыгъэщхьу, нэгъуэщIхэу. Щапхъэхэр: Пелуаным и 
мывэр къищтэри идзащ зыкъомкIэ, ауэ Бэтэрэз ар къимыщтэу кIуэри бгым мывэ 
хьэдзэжь къыгуичащ, унэ пIащэ хуэдиз и инагъыу [Нартхэр 1995: 321]; Уэрэд 
жызыIэ цIыхубзым щыгът бостей, уэсым и хужьагъыр и хужьагъыу. ЦIэ 
зэхыхьэу щыт гъэнэхуакIуэр игъэнахуэм екIу хабзэкъым. 

2) Пылъхьэ зызыубгъуар е зи закъуэр пощхьэхукI, зи гъусэ щыIэцIэм и ужькIэ 
щыту. ПыщхьэхукIын щхьэкIэ пылъхьэми абы игъэбелджылы щыIэцIэми пыт 
хабзэщ псалъэзешэ кIэух. Щапхъэхэр: – Ди зоотехникым, Зинаидэ Яковлевнэм, 
къигъэув Iуэхугъуэхэм правленэмрэ парт организацэмрэ дыхэплъэну яфIэзахуэщ, –
жиIэри Зинэ и псалъэр зэпиудащ Мурат… [Къашыргъэ 1957: 163]; Абыхэм 
япэмыжыжьэу Шумахуэ, лIы абрагъуэр, къыщыст [КIэрашэ 1989: 350]. 
Мыбдеж цIэ унейм (цIыхум зэреджэм) псалъэзешэ кIэух пыткъым. Унагъуэм адэу 
ящхьэщыт Уэстэнокъуэ Бэгъэдир езым фIылъагъуныгъэу бгъэдэлъ тIэкIур и къуэ 
закъуэм, быным я нэхъыщIэ дыдэ Ахьмэдым, ирихьэлIат [КIэрашэ 1953: 88]. 
Иужьрей щапхъэм пылъхьэр зызыубгъуащ. 

Щхьэ цIэпапщIэр зыгъэбелджылы пылъхьэр пощхьэхукI, зи пылъхьэм и ужькIэ 
щыту. Пылъхьэр зей щхьэ цIэпапщIэм зэуэкI IупщI лъабжьэгъусэ, гурыIуэгъуэщ, 
иIэнукъым: ахэр зэуэкI IупщIым тету зэхъуэкIа хъуркъыми, цIэиIуэ, зыхъуэж 
псалъэзешэхэм я къэзыгъэлъагъуэ япыткъым щхьэ цIэпапщIэхэм, арыншами ахэр 
белджылыщи. Зыгъэлъагъуэ цIэпапщIэм иIэщ зэуэкI IупщI лъабжьэгъусэ: Дэ, 
жьыкIэфэкIэхэр, дызэресар дыгъэмрэ вагъуэхэмрэ дахудэплъейуэ дыпсэунырщ 
[КIэрашэ 1953: 79];  Дэ, адыгэхэр, апхуэдэ шхын хэплъыхьам десакъым [КIэрашэ 
1953: 79]; Уэ, шапсыгъхэм япхъу пэжым, абы папщIэ фIыщIэ пхудощI [КIэрашэ 
1989: 336]. 

5. ПлъыфэцIэу щыт гъэнэхуакIуэ зи закъуэр е езым къепхыжа псалъэ 
зи гъусэр пыщхьэхукI хабзэщ, игъэнахуэм и ужькIэ щыту икIи псалъэзешэ 
кIэух пытмэ; абы щыгъуэм апхуэдэ псалъэзешэ кIэух игъэнахуэми пытынущ. 
Щапхъэхэр: Адрейхэр, хъыбарыщIэкIэ нэпсейхэр, хъыбарым хуаIэ нэхъуеиншагъэр 
жылэм щагъэпщкIун щIэкъу хуэдэу, гуитIщхьитIу яунэтIри лIы гупыр 

здэкIуа лъэныкъуэмкIэ ежьахэщ [КIэрашэ 1989: 329]; ЩIалэ нэхъыщIэр, нэхъ 
IэпщIэлъапщIэр икIи нэхъ гумащIэр, нэхъ щIэх псоми ягу дыхьэрт; Адыгэпщхэм –
гущIэгъуншэхэм, зыкъызыфIэщIыжахэм, къанлыхэм – щыщу Бэлэтокъуэр 
пцIыупсыкIэкIэ, бзаджагъэкIэ нэхъ Iэзэт, нэхъ напэншэт [КIэрашэ 1989: 311].

Хьэл пыщхьэхукIа зыхэт псалъэухахэр

IуэхуцIэ зэхыхьэ зыхэт псалъэухахэр. IуэхуцIэ зэхыхьэм гъэзэщIэныгъэ 
мымащIэу хэлъщ, ар псалъэуха гуэдзэм ещхь ищIу, нэхъри ар къыщыхъур IуэхуцIэ 
зэхыхьэм езым и субъект щыхэтыжым дежщ.

1. IуэхуцIэ зэхыхьэу щыт хьэлыр пощхьэхукI. Хьэлым хэт IуэхуцIэм пыт 
хабзэщ зэры-, здэ-, щы- лъабжьэпэ икIи псалъэзешэ лъабжьэгъусэ  -м, е-кIэ, е 
-у/-уэ, абыхэм IуэхуцIэр зэманым епха ящIу. IуэхуцIэм щIыгъункIэ хъунущ 
псалъэужь щыгъуэ, деж. Щапхъэхэр: Биболэт пщIантIэм щыдыхьам (щыгъуэ), 
Бэхъукъуэхэ гъуэлъыжат [КIэрашэ 1953: 23]; Хьэсэн еджапIэр къиуха къудейт, 
къэшэныгу щыхъуам; ИкIэм икIэжым лIыжьым хуэмышэчыж щыхъум, 
жэмыжь закъуэр ищэжри фыз сымаджэр къалэм ишэгъащ [КIэрашэ 1953: 96]; 
Лъэпщ ар игъэщIагъуэу здэщытым, кIыщым къыщIыхьащ нарт зэшищ [Нартхэр 
1995: 31–32].

2. IуэхуцIэ зэхыхьэ пыщхьэхукIар хъунущ лэжьыгъэм и къэхъукIэ хьэл, 
IуэхуцIэм лъабжьэгъусэ зэры-, -м пыту, хуэдэу, ещхьу, тету псалъэужьхэр 
щIыгъумэ: Фызым зэрыжиIам хуэдэу, псори гъэзэкIуа хъуащ [КIэрашэ 1953: 
108]; Си адэм зэрыжиIам хуэдэу, пщэдджыжь техьэжыгъуэм мэкъур пыупщIын 
яухащ [ЩоджэнцIыкIу 2000: 395]; Псы абрагъуэ щхьэзыфIэфIыр йоукIуриех, езыр 
зэрыхуейм хуэдэу [КIэрашэ 1953: 186] .

3. IуэхуцIэ зэхыхьэ пыщхьэхукIар увынущ щхьэусыгъуэ хьэлу, IуэхуцIэм 
лъабжьэпэ зэра-, кIэух -м пыту, щхьэкIэ, къыхэкIкIэ псалъэужь щIыгъумэ: Шур 
зэрынэмысыншэмрэ пхъашэу къызэрепсалъэмрэ къыхэкIкIэ, Мыхьэмэт нэхъри 
шэч ищI хъуат икIи гузавэрт [КIэрашэ 1989: 341]; НэгъуэщI мыхъуми, хъыджэбз 
цIыкIу, а хьэлэмэтыщэу укъызэрыфа къудейм щхьэкIэ (папщIэкIэ), нэхъ 
щытхъушхуэ дыдэр пхуэфащэщ! [КIэрашэ 1953: 145].

4. IуэхудэкIуэ зэхыхьэр, хьэлу щытыр, пощхьэхукI, гъэзэщIэным 
къыкIэлъыкIуэмэ. Ар предикат иримыкъуу щытмэ, псалъэуха гуэдзэм и гъунэгъущ, 
ещхьщ, псом хуэмыдэу IуэхудэкIуэм езым и субъект зыхэт зэхыхьэр. Адыгэбзэ 
IуэхудэкIуэр (зэхыхьэм хэтри) лэжьыгъэцIэ-гъэзэщIэным ещхьщ субъектым 
(субъектми объектми) и щхьэ лъабжьэпэ зэриIэмкIэ, гъэзэщIэным ещхьу 
субъектым (объектым) екIуу зэрыщытымкIэ, апхуэдэу IуэхудэкIуэм и субъектри 
объектри зегъэкIуэныгъэкIэ къепхауэ щытынкIэ зэрыхъумкIэ. Щапхъэхэр: – 
СынодаIуэ, – жиIэри Дзу лъэныкъуэкIэ щыт шэнтым игъэщIеикIауэ тетIысхьащ, 
тутыным екъурэ Iугъуэхэр гуэрэну къиутIыпщыжу [Къашыргъэ 1957: 101];  Ар 
[Дзу] занщIэу къэтэджащ, и нэхэр къытетIысхьауэ, и Iупэхэр ущхъуэнтIарэ 
кIэзызу, Мышэ гъунэгъу зыкъыхуищIащ, ищIэнумрэ жиIэнумрэ хузэмыгъэпэщу 
[Къашыргъэ 1957: 101];  Жьы мащIэ къепщэрт, унэ бжэIупэм сатыру Iут щиху 
жыгхэр игъэхъейуэ; Шу гупыр ежьащ, шы лъэмакъ лъэпкъ ирамыгъэщIу.

IуэхудэкIуэ-хьэл зи закъуэри пощхьэхукIыр, ар гъэзэщIэным и ужькIэ щытмэ. 
ГъэзэщIэным и пэкIэ щыт IуэхудэкIуэ зи закъуэр пымыщхьэхукIыу, иужькIэ щытыр 
пыщхьэхукIыныр къыхокI гъэзэщIэным деж псалъэухар макъыр нэхъ лъахъшэ 
хъуауэ къапсэлъу зэрыщытым. ГъэзэщIэным и ужькIэ къэув хьэлым псалъэухар 
къызэрытпсэлъ макъыр «къигъэщIэрэщIэж», къиIэтыж хуэдэщ, гъэзэщIэныр 
къызэрыпсэлъам елъытауэ. Щапхъэ: Мурат я пщIантIэм дыхьэри зы дакъикъэкIэ 
пщIантIэкум деж къыщызэтеувыIащ, гупсысэу [Къашыргъэ 1957: 27]; Зи щхьэр 
уэсым щIигъэна Кавказ къурш хьэдзэхэр зэпщIэхэтхэу йокIуэкI [Къашыргъэ 
1957: 296]. Егъапщэ: Зи щхьэр уэсым щIигъэна Кавказ къурш хьэдзэхэр йокIуэкI, 
зэпщIэхэтхэу.

ГъэзэщIэным и пэкIэ щыт IуэхудэкIуэ зэхыхьэри пощхьэхукI, ар зызыубгъуауэ 
щытмэ, икIи гъэзэщIэнымрэ абырэ нэгъуэщI псалъэкIэ зэпэщIэхауэ щытмэ: 
Ныбжьэгъу лъапIэм зы тIэкIурэ дзыхь хуимыщIыныгъэр къызэрыхъуам 
хущIегъуэжауэ, аргуэру уанэ къуапэм щхьэпрыIэбыкIащ икIи шым и пщэм IэплIэ 
хуищIащ, къыхуигъэгъуну елъэIуу [КIэрашэ 1989: 331].

5. Псалъэужь -ну зыпыт инфинитивыр е ар зыхэт псалъэ зэпыщIар, мурад хьэлу 
щытыр, пыщхьэхукI хабзэщ гъэзэщIэным и ужькIэ щыщытым деж. Щапхъэхэр: 
Лъэпщ джатэр ищIри фIидзэжащ, зыхуэфащэм иритыну [Нартхэр 1995: 34]; 
Сосрыкъуэ псыхъуэ мылым кIуэри дэгъуэлъхьащ, зигъэупщIыIуну [Нартхэр 1995: 
31]; Пшапэр зэрызэхэуэу, Крючковрэ Бэтэрэзрэ ротэхэм кIуащ, къаплъыхьыну, 
цIыхухэм епсэлъэну [Къардэн 1987: 367].

6. Адыгэбзэм куэд дыдэрэ къегъэсэбэп хуэдэу, ещхьу псалъэужьхэр зыхэт 
щыIэцIэ хьэлыр, лэжьыгъэм и къэхъукIэ къигъэлъагъуэу. Апхуэдэ хьэлыр –
егъэщхьыныгъэ зэхыхьэр – пощхьэхукI, здэщыт увыпIэм емылъытауэ. 
Ауэ хьэлыр зэриух псалъэужьыр гъэзэщIэным бгъэдэтмэ, къэпсэлъыкIэкIэ 
пыщхьэхукIыркъым, гъэзэщIэныр занщIэу къыкIэлъокIуэ, зэпыугъуэ щымыIэу. 
ГъэзэщIэнымрэ хьэлымрэ я кум псалъэ, зы нэхъ мыхъуми дэтмэ, абы щыгъуэм 
пыщхьэхукIынущ. Щапхъэ: Жьым мащIэу дызеуэ и жьакIэ мащIэ къэрабафэм 
нэмыщI, мыхъейуэ и щхьэр Iэтауэ, сын гъэжам хуэдэу щыст [КIэрашэ 1953: 134]. 
Егъапщэ: Жьым мащIэу дызеуэ и жьакIэ мащIэ къэрабафэм нэмыщI, мыхъейуэ, 
и щхьэр Iэтауэ, сын гъэжам хуэдэу, зэфIэсу щыст; ЗэхэщIыкI ин зиIэ щакIуэ 
Iэзэм хуэдэу (ещхьу), Биболэт бий лъэужьым тет зэпыту Шэджэрей къуажэм 
щызокIуэ… [КIэрашэ 1953: 312].

Зэгъэпщэныгъэ зэхыхьэм псалъэужьыр (хуэдэу, ещхьу) дэгъэхуауэ, абы пыт 
хабзэ псалъэужь -у/-уэ щыIэцIэм пыувауэ, зэхыхьэ гъэкIэщIар къагъэсэбэпрей: 
Псыхъуэ мывэу зэхуэмыдэ защIэщ а уэрэдхэр. Егъапщэ: Псыхъуэ мывэм хуэдэу, 
зэхуэмыдэ защIэщ а уэрэдхэр. 

Хэгъэхъуэн пыщхьэхукIа зыхэт псалъэухахэр

Псалъэужьхэу нэмыщI, имызакъуэу, и пIэкIэ, фIэкIа, нэгъуэщIхэр 
зыщIыгъу пкъыгъуэр – хэгъэхъуэныр пощхьэхукI. Апхуэдэ пкъыгъуэр зыхъуэж 
псалъэзешэм ит хабзэщ, псалъэужьым иригъэувауэ, икIи абы хуэув упщIэхэм 
псалъэужь зэрыщIыгъум ахэр хэгъэхъуэну къэплъытэн ящI. Щапхъэхэр: 
Уруштеин и Iэуэлъауэм нэмыщI, мэзым зыри щыдымыртэкъым [КIэрашэ 1963: 
14]; Мэлыхъуэхэр гъуэлъыжат, плъырыр мыхъумэ; Дыгъэ напэху жьэражьэм 
и нэмыщIа, псори а махуэм нэщхъейт [ЩоджэнцIыкIу 2000: 388]; Еджэным 
имызакъуэу, еджакIуэхэм лэжьэнми IэкIуэлъакIуэ зыхуащI. 

Лэжьыгъэм къызэрыщыдгъэлъэгъуащи, псалъэухам и пкъыгъуэ етIуанэ сыт 
хуэдэри пыщхьэхукIыфынущ. Ахэр пыщхьэхукIыныр елъытащ псалъэухам и 
пкъыгъуэхэр мыубгъуарэ убгъуарэ, псалъэхэм псалъэухам щаIэ зэкIэлъыкIуэкIэм, 
н. Псалъэухам къыщыIуэта хъыбарыр нэхъыбэ, нэхъ кIэщI, нэхъ гурыIуэгъуэ ящI. 
Псалъэухам и пкъыгъуэ етIуанэ пыщхьэхукIахэр макъщIыкIэкIэ, къапсэлъыкIэкIэ, 
текъузэкIэ къыхагъэщ. 

